
Hiesa zabaldu zuela onartu du Kanadako Gurutze Gorriak 

Mila pertsonari GIBa eta beste 60.000ri C hepatitisa kutsatu zien erakundeak 1980ko hamarkadan banaturiko odolaren bidez, ez zituelako emaileak behar bezala aztertu 

erredakzioa - DONOSTIA Kanadako eta Quebeceko historian inoiz gertaturiko hondamendirik handienetakoa da odol kutsatuaren afera. Mila pertsona baino gehiagori Giza Immuno-eskasiaren Birusa kutsatu zien Kanadako Gurutze Gorriak 1980ko hamarkadan banaturiko odolak, eta gutxienez beste 60.000 kanadar eta quebectar C hepatitisaz kutsatu ziren. Barkamena eskatu zuen atzo erakundeak, lehen aldiz, hogei urte pasa eta gero. Izan ere, afera ixtear dago: litekeena da fiskalek axolagabekeria kriminalik ez leporatzea. Erakundeak isun bat ordaindu beharko du, ziurrenera. 

Gurutze Gorriaren bideo bat erakutsi zuten atzo auzitegian: erakundeko buru Pierre Duplessis agertzen zen bertan, erantzukizuna onartzen eta barkamena eskatzen.«Nor asebete daiteke horrekin? Milaka pertsona hil dira eta ehunka bizi dira egun birus hilgarri horiekin», esan zuen atzo Mike McCarthy Kanadako Hemofilikoen Elkarteko eledunak. Gutxienez 3.000 pertsona hil dira odol kutsatuaren ondorioz. Horietako asko hemofilikoak ziren eta transfusioen bidez kutsatu ziren.Ia hogei urtez auzitegietan borrokatu ondoren, bere burua erruduntzat jotzea erabaki du Kanadako Gurutze Gorriak. Horrez gain, medikuntza ikerketarako milioi bat euro emango duela agindu du.Ontario eskualdeko Helegite Auzitegiak luze eta zabal ikertu zuen afera 1997. urtean. Ikerketaren emaitzen arabera, milaka hies kasu saihesteko aukera egongo zen, Kanadako Gobernuak, Gurutze Gorriak eta odol hornikuntzarekin loturiko beste taldeek «oinarrizko segurtasun neurriak» hartu izan balituzte. Izan ere, 1985. urtean hasi zen Kanadako Gurutze Gorria transfusioetarako odola aztertzen, Ameriketako Estatu Batuetan baino zortzi hilabete geroago. Ordura arte, emaileei ere ez zien azterketarik egiten erakundeak. 

Gurutze Gorriaren erantzuna «erdipurdikoa eta traketsa» izan zen, txostenaren arabera. Kanadako eta Quebeceko gobernuek atzeratu egin zuten GIBa hautemateko testak indarrean jartzea, nahiz eta testa erabiltzeko prest egon. C hepatitisa hautemateko azterketak 1990. urtean hasi zituzten. Ikertzaileek, Ottawako gobernuko, Gurutze Gorriko eta botika konpainietako 95 bururi oharra helarazi zien, 157 hutsegite lepora ziezaieketela esateko. Txostenean, etorkizunerako gomendioak egin zituzten ikertzaileek. Odol hornikuntza sistema kudeatzeko agentzia independente bat eratzeko eskatzen zuten, besteak beste. 1998ko irailean, odola biltzeko sistemaren ardura utzi zuen Kanadako Gurutze Gorriak. Erakundearen finantzak porrot eginda zeuden ordurako. Ottawak Kanadako Odol Zerbitzuak (CBS) erakundea abiatu zuen, Gurutze Gorriak utzitako lanari ekin ziezaion. Quebeceko Gobernuak Hema-Quebec zerbitzua eratu zuen. Gurutze Gorriak atzo erantzukizuna onartu ondoren, zera esan zuen hemofilikoen ordezkari batek: «Gutxienekoa da hori, biktimak bi hamarkada egon direlako erantzuleen zain». 

Odol kutsatuaren afera 

1982: Lehen hies kasua hauteman zuten Kanadan, martxoan. Abuzturako zortzi ziren hautemandako kasuak. 

1983: Hiesa izateko «arriskuan» zirenei odolik ez emateko eskatu zien Kanadako Gurutze Gorriak, martxoaren 10ean. Ekainean, hiesaz kutsaturiko lehen hemofilikoa hauteman zuten. 

1984: Hiesaren birusa bakartu zuten eta GIBa hautemateko testak sei hilabeteren buruan prest egongo zirela iragarri zuten. Irailean baieztatu zuten heldu bat transfusioaren bidez kutsatu zela Kanadan. 

1985: GIBa hautemateko testak egiten hasi ziren Ameriketako Estatu Batuetan. Kanadan urrira arte ez ziren hasi azterketak egiten. 

1997: Horace Krever epaileak ikerketa abiatu zuen. 

1998: Ikerketak ondorioztatu zuenez, Kanadako Gurutze Gorria izan zen kutsatzearen erantzulea, besteak beste. 

2001: Gurutze Gorriak axolagabekeriaz jokatu zuela ebatzi zuen Auzitegi Gorenak. 

2005: Erantzukizuna onartu zuen Kanadako Gurutze Gorriak. 

